
Дебат - шешендік өнер
Соңгы уақытта жастар арасында дебат ойыны жақсы дамып келеді. Шешендік шеберлігін дамытқысы келетін жандар осы салаға көптеп бет буру үстінде. Бұл ойынның басты мақсаты - жастарды сенімді сөйлеуге үйрету, өз ойын, позициясын ашық әрі айқын айтуга дагдыландыру және жан-жақты ойлау қабілетін дамыту.
Дебат дегеніміз - дағды. Кез келген дағдыға бейімделу үшін тәжірибе керек. Көп ақпарат оқып, ізденіп, пікірсайыстарға көбірек бару қажет. Дебат - ойлау қабілетін арттыруға көмектесетін бірден-бір құрал. Сұрақтарға аргументтер келтіре отырып және проблематиканы қозғап жауап бере алуды үйретеді. Жоғары жетістіктерге жету үшін бойда мына 3 қасиет болуы керек. Ол коммуникабельдік, интеллект және энергия. Нағыз шешен - ойын алаңында ғана емес, шынайы өмірде де жеңе алатын, жаңа қарым-қатынасқа тез бе- йімделіп, тіл табыса алатын жан. Байқап отырсаңыз кезінде дебатқа қатысқандар қазіргі таңда жоғары әкімшілік қызметтер атқарады, жақсы табыс табуда. Бүл кісілер қабілеттерін шынайы өмірде де көрсете білген жандар деп айтуға болады. Пікірсайыс дегеніміз - біреумен сөз таластырып, ұрысып, айқайласып, адамдарды ренжіту емес. Керісінше, адамдармен тез тіл табыса білу құралы.
- Солтүстік Қазақстан облысында дебат өнері 2000 жылдардан бастап қарқынды дами түсті. 2016 жылдан республикалық деңгейдегі жетістіктеріміз көбейді. Сол кездері жаңадан “Император", “Жігер" пікірсайыс клубтары өз жұмыстарын бастады. 2022 жылы “Shyn” дебат клубы ашылды. Өңірдегі мектептердеде дебат қозғалысы қарқынды даму үстінде. Жылына кем дегенде бір республикалық турнир ұйымдастырамыз. Осы жылы алтыншы рет өткізілмек. Тамыз айында 2 облыстық турнир өткізу жоспарда бар. Қыркүйекте “Ice Cream” атты жас пікірсайысшыларға арналған турнир өтеді, - дейді пікірсайыс федерациясының вице-президенті Рүстем Арманов.
Пікірсайыста қоғамдағы актуалды мәселелер талқыланатынын айта кеткен жөн. Мәселен мамыр айында референдум тақырыбына байланысты ойындар өткізілді. Бұл жастарымыздың Қазақстан Республикасының Конституциясына өзгерістер мен толықтырулар енгізу мәселесіне бейжай қарамайтындығының белгісі екенін аңғаруға болады.
“SHYN” дебат клубының президенті Айнұр Досанның айтуынша, дебат өнері белгілі бір нұсқаулықты оқып алып, не бір дүниеге сүйеніп игеретін өнер емес. Оны меңгеру үшін уақыт, тәжірибе, үзіліссіз дайындық қажет.
- Өз басым дебат өнері облысымызда қарқынды дамып жатыр деп айта алмаймын. Бірақ соңғы 10 жылдық уақытпен салыстырғанда айтарлықтай нәтиже бар. Қызығушылық танытатын жастардың артқаны бізді қатты қуантады. Студенттердің оқуына кедергі жасамау жолын барынша қарастырамыз. Аптасына міндетті түрде бір рет жиналамыз. Дебат пікірталас ойындарының арқасында көптеген өңірлерде болдым. Атап айтсақ, Павлодар, Қостанай, Ақтөбе, Қарағанды қалаларына барып қайттық. Үлкен тәжірибе жинап, жүлделі орындарға да ие болдық. Достарымыз Қызылжар қаласында қазақ клубы ашылғанына ерекше қуанып, ықылас білдіріп жатты. Мұның өзі үлкен жетістік деп ойлаймын, - дейді Айнұр Досан.

